
TADBIRKORLIK SUBYEKTLARINI KREDITLASH 
AMALIYOTINI TAKOMILLASHTIRISHNING 
INSTITUTSIONAL VA MOLIYAVIY JIHATLARI 
TOSHKENT DAVLAT IQTISODIYOT 
UNIVERSITETI
Ruziyeva Dilobar Isomjonovna
prof. 

No‘monova Hilola Muftillo qizi 
magistrant 

Annotatsiya. Mazkur maqolada mamlakatimizdagi tadbirkorlik subyektlarini kreditlash tizimi tahlili ularning samaradorligi 
va mavjud muammolari chuqur tahlil qilindi. So‘nggi yillarda bank tizimida amalga oshirilgan islohotlar natijasida kreditlash 
hajmining barqaror o‘sishi, ayniqsa yuridik shaxslar va kichik biznes subyektlariga ajratilayotgan kreditlar miqdorining 
kengayishi kuzatildi. Shu bilan birga, kredit portfelining tarkibiy tuzilmasi, foiz stavkalari darajasi, muammoli kreditlar 
ulushi hamda hududlar kesimidagi taqsimot kabi omillar kreditlash tizimining samaradorligini baholashda muhim ahamiyat 
kasb etadi.

Kalit soʻzlar: tadbirkorlik subyektlari, kreditlash amaliyoti, bank tizimi, institutsional islohotlar, moliyaviy mexanizmlar, kredit 
portfeli, kichik va o‘rta biznes (SME), mikromoliyalashtirish, foiz stavkalari, investitsion kreditlar, moliyaviy barqarorlik, 
kredit diversifikatsiyasi.
Abstract. This article analyzes the system of lending to business entities in our country, providing an in-depth assessment 
of its effectiveness and existing challenges. As a result of the reforms implemented in the banking sector in recent years, 
a steady growth in lending volumes has been observed, particularly in the expansion of loans allocated to legal entities 
and small business entities. At the same time, factors such as the structural composition of the loan portfolio, the level of 
interest rates, the share of non-performing loans, and the regional distribution of credit play an important role in evaluating 
the overall effectiveness of the lending system.

Key words: business entities, lending practices, banking system, institutional reforms, financial mechanisms, loan 
portfolio, small and medium-sized enterprises (SMEs), microfinance, interest rates, investment loans, financial stability, 
loan portfolio diversification.
Аннотация. В данной статье анализируется система кредитования субъектов хозяйствования в нашей стране, 
подробно рассматривается ее эффективность и существующие проблемы. В результате реформ, проведенных в 
банковской системе в последние годы, наблюдается устойчивый рост объема кредитования, особенно расширение 
объемов кредитов, выделяемых юридическим лицам и малому бизнесу. При этом большое значение при оценке 
эффективности системы кредитования имеют такие факторы, как структурная структура кредитного портфеля, 
уровень процентных ставок, доля проблемных кредитов и их распределение по регионам.

Ключевые слова: субъекты хозяйствования, кредитная практика, банковская система, институциональные реформы, 
финансовые механизмы, кредитный портфель, малые и средние предприятия (МСП), микрофинансирование, 
процентные ставки, инвестиционные кредиты, финансовая стабильность, диверсификация кредитования.

K I R I S H
Iqtisodiyotni barqaror rivojlantirish va tarkibiy jihatdan modernizatsiya qilish sharoitida tadbirkorlik subyektlari 

milliy iqtisodiyotning muhim tarkibiy qismi sifatida gavdalanadi. Bu esa, mamlakatda tadbirkorlik subyektlariga 
har tomonlama e’tibor qaratilishi kerak ekanligidan dalolat beradi. Kichik biznes va xususiy tadbirkorlik 
mamlakatdagi ishlab chiqarish hajmini oshirish, ichki bozorni to‘ldirish, eksport salohiyatini kengaytirish hamda 

aholi bandligini ta’minlashda muhim o‘rin tutadi. Undan tashqari xususiy tadbirkorlik subyektlari tomonidan 
zamonaviy texnologiyalar orqali ishlar va xizmatlarning olib borilishi iqtisodiy samaradorligini oshiradi, xizmat 
ko‘rsatish sifatini yaxshilaydi va umumiy iqtisodiy barqarorlikka ijobiy ta’sir ko‘rsatadi. Shu bois tadbirkorlik 
faoliyatini moliyaviy qo‘llab-quvvatlash, ayniqsa, kreditlash mexanizmlarini takomillashtirish masalasi dolzarb 
ilmiy-amaliy ahamiyat kasb etadi. Bu orqali diversifikatsiya yani mamlakat iqtisodiyotida  sanoat, qishloq 
xo‘jaligi, xizmatlar va innovatsion sohalar kabi ko‘p tarmoqli tizimni tashkil etishga erishish hamda rivojlantirish 
jarayonini amalga oshirish muhim masala hisoblanadi.

Tadbirkorlik subyektlarining samarali faoliyati ko‘p jihatdan moliyaviy resurslarga, xususan, bank kreditlariga 
erkin kirish imkoniyatiga bog‘liq. Mamlakat bank tizimida tadbirkorlik subyektlari uchun ajratiladigan kreditlar 
davlatning tadbirkorlar uchun yaratgan monetar siyosatining  yaqqol ko‘rinishi hisoblanadi. Banklar tomonidan 
kreditlar bilan ta’minlash darajasi hamda tadbirkorlarga yaratilgan shart sharoitlar ularni davlat tomonidan 
qanchalik darajada qo‘llab quvvatlanayotganini ham bildiradi. Mamlakat  monetar siyosatining yetarli darajada 
mukammal ko‘rinishga intilmasligi esa, albatta makroiqtisodiy barqarorolikka sezilarli salbiy ta’sirini ko‘rsatadi. 
Natijada aholi turmush darajasi pasayish ehtimoli ortadi.

Tadbirkorlikni kreditlash ishlab chiqarish jarayonini kengaytirish, aylanma mablag‘larni to‘ldirish va 
investitsion loyihalarni moliyalashtirishga xizmat qiladi.

 Kreditlash tizimi samarali ishlagan sharoitda moliyaviy resurslar iqtisodiyotning eng samarali tarmoqlariga 
yo‘naltiriladi. Aksincha, moliyaviy bozorlar yetarlicha rivojlanmagan sharoitda kapital taqsimoti samarasiz 
kechadi. Kreditlash jarayonining institutsional jihatlari unda  ishtirok etuvchi subyektlar, ularning o‘zaro 
munosabatlari va huquqiy-me’yoriy asoslarini qamrab oladi. Tadbirkorlikni kreditlash tizimida tijorat banklari, 
mikromoliya tashkilotlari, lizing kompaniyalari, kredit uyushmalari va davlat moliyaviy institutlari muhim rol 
o‘ynaydi. Kreditlash jarayonida mavjud kichik biznes subyektlarining moliyaviy hisobot yuritish darajasi pastligi 
banklar tomonidan risklarning yuqori baholanishi kabi institutsional muammolarni kelib chiqishiga sabab 
bo‘ladi. Bu esa kredit olish imkoniyatini cheklaydi. Moliyaviy jihatlar sifatida esa kredit shartlari, foiz stavkalari, 
kredit muddatlari, risklarni baholash va boshqarish mexanizmlarini tahlil qilish shart hisoblanadi. Tadbirkorlik 
subyektlari uchun asosiy muammolardan biri – kredit foiz stavkalarining nisbatan yuqoriligidir. Yuqori foiz 
stavkalari investitsion loyihalarning rentabelligini pasaytiradi va kredit yukining ortishiga sabab bo‘ladi.

Bozor iqtisodiyoti sharoitida iqtisodiy barqarorlikka erishish maqsadida tadbirkorlik subyektlarini kreditlash 
amaliyotini takomillashtirish strategiyalari sifatida Raqamli transformatsiya, Kredit kafilligi mexanizmlarini 
rivojlantirish, Uzoq muddatli investitsion kreditlar hajmini bosqichma-bosqich oshirish, Institutsional islohotlarni 
chuqurlashtirish, Moliyaviy savodxonlikni oshirish bo‘yicha maxsus dasturlarni joriy etish kabi chora-tadbirlar 
hozirgi kunda dolzarb muammo hisoblanadi. Bu kreditlash tizimining institutsional va moliyaviy jihatlarini 
kompleks ravishda rivojlantirish tadbirkorlikning barqaror o‘sishini ta’minlaydi.

M A V Z U G A  O I D  A D A B I Y O T L A R  T A H L I L I
Xorijiy iqtisodchi olim J. Sinkeyning ta’kidlashicha, AQShda kichik biznes subyektlariga moliyaviy xizmatlar 

ko‘rsatishda tijorat banklari yetakchi o‘rin tutadi. Unga ko‘ra, banklar tomonidan taqdim etiladigan moliyaviy 
xizmatlar tarkibida muddatli kreditlar, lizing asosidagi moliyalashtirish hamda kredit liniyalari ochish orqali kredit 
ajratish amaliyoti muhim ahamiyatga ega.1 Shuningdek, xorijiy olimlar F. Allen va D. Geyl kichik va o‘rta biznesni 
moliyalashtirishning ikki asosiy modeli mavjudligini qayd etadilar. Ular bularni bank tizimiga tayanadigan 
moliyalashtirish modeli hamda moliya bozorlariga asoslangan model sifatida ajratadi. Tadqiqotchilar fikriga 
ko‘ra, ayniqsa banklar faoliyatiga asoslangan tizim kichik va o‘rta biznes subyektlari uchun nisbatan muhim va 
samaraliroq hisoblanadi.2

Ruziyeva D.I. kichik biznesni moliyalashtirish uchun investitsiyalash jarayonini “Kichik biznes sub’ektlarining 
investitsiya faoliyati –bu asosiy faoliyat doirasida umumiy xo‘jalik yuritish shart-sharoitlari  yoki  imkoniyatlari  
jihatidan  muayyan cheklanishlarga  duch  keluvchi  hamda  mazkur  faoliyat  ko‘rsatkichlarining  tegishli 
qonunchilikda   belgilab  berilgan  miqdor  va   sifat   mezonlariga   muvofiq  keluvchi   iqtisodiy sub’ektlarning 
tavakkalchilikni inobatga olgan holda kelajakda investitsion daromadni olishga yoki faoliyatni kengaytirishga 
qaratilgan investitsion qo‘yilmalar bilan bog‘liq amaliy chora-tadbirlar majmuidir” deya ta’riflaydi.

Rossiyada mazkur yo‘nalishda olib borilgan ilmiy izlanishlar asosan davlat tomonidan qo‘llab-
quvvatlanadigan subsidiyali kredit dasturlari, ikki pog‘onali kreditlash mexanizmlari hamda makroiqtisodiy 
omillarning ta’sirini tahlil qilishga qaratilgan. Jumladan, E. Bessonova (2024) tomonidan yozilgan “Effect of 
Subsidized Lending Programs on SMEs in Russia” nomli tadqiqotda Rossiya Markaziy banki moliyaviy ko‘magida 
amalga oshirilgan subsidiyalangan kredit dasturlarining kichik va o‘rta biznes faoliyatiga ta’siri ekonometrik va 
statistik usullar asosida baholangan. Tadqiqot natijalariga ko‘ra, mazkur dasturlar korxonalar savdo hajmini 

1	  Sinkey, J. F. (1998). Commercial Bank Financial Management in the Financial-Services Industry. Prentice Hall.
2	  Allen, F. & Gale, D. (2000). Comparing Financial Systems. MIT Press.

o‘rtacha 10–11 foizga, bandlik darajasini esa 4–7 foizga oshirishga xizmat qilgan. Bu esa subsidiyalangan 
kredit mexanizmlarining real sektor rivojiga sezilarli ijobiy ta’sir ko‘rsatishini tasdiqlaydi.3

T A D Q I Q O T  M E T A D O L O G I YA S I
Mazkur ilmiy maqolada tijorat banklari tomonidan tadbirkorlik subyektlarini moliyaviy qo‘llab-quvvatlash 

maqsadida kreditlash tizimining amaliy holati hamda davlat tomonidan kichik biznes subyektlari faoliyatini qo‘llab 
quvvatlash maqsadida ishlab chiqilgan qonun dasturlari va Prezident farmonlari tahlil qilindi. Bunda bankning yillik 
hisobotlari, rasmiy statistik ma’lumotlar, regulyatorlarning normativ hujjatlari, shuningdek, Markaziy bankning 
kreditlashga oid ma’lumotlari asosiy manba sifatida tanlab olindi. Mavzuni yoritishda tadbirkorlik subyektlariga 
ajratilgan bank kredit portfelining hajmi, o‘sish sur’ati, kredit oluvchilar tarkibi, kreditlarning muddati va ta’minoti 
kabi ko‘rsatkichlardan foydalanildi.

T A H L I L  V A  N A T I J A L A R
O‘zbekiston iqtisodiy siyosatining asosiy ustuvor yo‘nalishlaridan biri sifatida tadbirkorlik subyektlarini 

moliyaviy qo‘llab-quvvatlash borasida so‘nggi yillarda sezilarli ijobiy o‘zgarishlar kuzatildi. Ayniqsa, tijorat 
banklari tomonidan ajratilgan kreditlarning hajmi va ulardan foydalanuvchi subyektlar soni yildan-yilga ortib 
bormoqda.

2024-yilda tadbirkorlik faoliyatini qo‘llab-quvvatlash borasidagi 539 mingdan ortiq loyihalarga tijorat banklari 
tomonidan jami 160 trln so‘m miqdorida kredit mablag‘lari yo‘naltirildi. 2024-yilda tijorat banklari tomonidan 
savdo va xizmatlar sohasidagi tadbirkorlik subyektlarining qariyb 69 mingdan ortiq loyihalarini moliyalashtirish 
uchun 61,3 trln so‘m miqdorida kredit mablag‘lari yo‘naltirildi. Ushbu mablag‘larning 25 trln so‘mi xizmatlar 
sohasidagi loyihalarga, 15,7 trln so‘mi savdo faoliyatiga va 20,6 trln so‘mi xizmatlar sohasidagi tadbirkorlarning 
aylanma mablag‘larini to‘ldirish uchun ajratilgan. 

2024-yilda mikromoliyalash bozorining umumiy hajmi 83 trillion so‘mni tashkil etdi, bu 2023 yilga nisbatan 
86 % ga o‘sishni anglatadi — ya’ni bozor sezilarli darajada kengaygan. Mikromoliyalash bozori hajmi esa 2025-
yil 9 oyida 104 trln so‘mga yetgan bo‘lib, bu ko‘rsatkich 2024-yilga nisbatan 1,8 barobar o‘sishni tashkil etgan.

So‘nggi yillarda kreditlash tizimida institutsional o‘zgarishlar amalga oshirilmoqda. Xususan, kreditlash 
jarayonlarining raqamlashtirilishi – onlayn arizalar qabul qilish, avtomatlashtirilgan kredit skoring tizimlarini joriy 
etish va elektron hujjat aylanishi – kredit ajratish muddatini sezilarli darajada qisqartirish imkonini bermoqda. 
Bu esa tadbirkorlik subyektlarining moliyaviy resurslarga tezkor kirishini ta’minlashga xizmat qilmoqda. Bundan 
tashqari, kredit kafillik jamg‘armalari hamda xorijiy kredit liniyalarining kengaytirilishi kichik biznesni qo‘llab-
quvvatlashda muhim institutsional mexanizm sifatida namoyon bo‘lmoqda. Ushbu instrumentlar kredit risklarini 
kamaytirish orqali banklarning kichik tadbirkorlik subyektlariga kredit ajratish imkoniyatlarini kengaytirmoqda.

2024-yilda tijorat banklari tomonidan tadbirkorlarning loyihalarini moliyalashtirishga xorijiy kredit liniyalari 
resurslaridan ham keng foydalanildi. Respublika bo‘yicha jami 26,7 mingga yaqin loyihalar uchun 3,3 mlrd 
dollarlik kreditlar yo‘naltirildi. Ushbu resurslarning 1,2 mlrd dollar miqdoridagi qismi kichik va o‘rta tadbirkorlik 
subyektlarini moliyalashtirish uchun ajratildi.4

1-jadval. O‘zbekiston Respublikasi tijorat banklarining kredit qo‘yilmalari dinamikasi
Ko‘rsatkichlar 2021 2022 2023 2024

YAIM, mlrd. so‘m 820 536,6 995 573,1 1 204 485,4 1 454 573,9
Kredit qo‘yilmalari 
umumiy summasi, mlrd. 
so‘m

326 386 390 049 471 406 533 121

YAIMga nisbatan foiz 
hisobida 39,78 39,18 39,14 36,65

Oʻzbekiston Respublikasi Markaziy banki maʼlumotlariga koʻra, 2025-yil 1-oktabr holatiga koʻra, Oʻzbekiston 
bank tizimidagi kreditlarning umumiy hajmi 582,2 trillion soʻmni tashkil etdi, shundan 208,6 trillion soʻmi jismoniy 
shaxslarga va 373,6 trillion soʻmi yuridik shaxslarga berildi. Toshkent shahri kreditlash boʻyicha yetakchi boʻlib 
qolmoqda, 284,5 trillion soʻmlik kreditlar, jumladan, jismoniy shaxslarga 67,8 trillion soʻm va biznesga 216,7 trillion 
soʻm ajratilgan.5 Berilgan statistik ma’lumotlar shuni ko‘rsatmoqdaki kredit portfelining o‘sishi bank tizimining 

3	  Bessonova, E., 2024. Effect of subsidized lending programs on SMEs in Russia. Central Bank of Russia Working Paper No. 140
4	  Markaziy bankning 2024-yil yillik hisobot
5	  National Bank for Foreign Economic Activity of the Republic of Uzbekistan. Yillik moliyaviy hisobot (IFRS) 2024. – Toshkent.

iqtisodiy o‘sishga qo‘shayotgan hissasini kuchaytirayotganini ko‘rsatadi. Kredit resurslarining kengayishi ishlab 
chiqarish hajmining oshishi, yangi ish o‘rinlarining yaratilishi va investitsion faollikning kuchayishiga xizmat 
qilmoqda.

Biroq kreditlash sharoitlarining ayrim jihatlari tadbirkorlik faoliyatiga ma’lum darajada bosim o‘tkazmoqda. 
Xususan, foiz stavkalarining nisbatan yuqoriligi kichik va o‘rta biznes subyektlarining rentabelligiga salbiy ta’sir 
ko‘rsatishi mumkin. Bundan tashqari, muammoli kreditlar ulushi umumiy portfelda nazorat ostida bo‘lsada, 
ayrim tarmoqlarda risk darajasi saqlanib qolmoqda. Bu esa kreditlash amaliyotini yanada ehtiyotkorlik bilan 
takomillashtirish zarurligini anglatadi.

Xusuan, milliy bank aholini tadbirkorlik faoliyatiga jalb qilish bo‘yicha davlat dasturlarida faol ishtirok etib, 
kichik biznеsni har tomonlama qo‘llab-quvvatlamoqda. Ushbu tashabbuslar doirasida bank “o‘zini o‘zi band 
qilgan shaxs → yakka tartibdagi tadbirkor → kichik biznеs → o‘rta biznеs” zanjiriga tayangan holda aholining 
o‘z bandligini ta’minlash va ularga mikromoliyalashtirish vositalaridan foydalanish imkoniyatini taqdim etishga 
qaratilgan maxsus dastur va moliyaviy mahsulotlar ishlab chiqdi. Bundan tashqari, 2024-yilda «Biznеsga birinchi 
qadam» dasturi doirasida jami 137 mlrd so‘mlik 17 mingta mikroqarz bеrildi. Quyidagi jadvalda o‘zmilliybank 
tomonidan 2021-2025-yillar kesimida kichik va o‘rta biznes vakillari uchun ajratilgan kredit mablag’lari aks 
ettirilgan. 

1-rasm. “O‘zmilliybank” tomonidan kichik va o‘rta biznes subyektlariga ajratilgan kreditlar miqdori6

“O‘zmilliybank” o‘z mijozlari faoliyatini rivojlantirish bo‘yicha tizimli ishlar olib borib, ularning o‘zini o‘zi band 
qilganlar toifasidan kichik biznеs sub’yektlari toifasiga o‘tishiga ko‘maklashmoqda. Dastur asosida 2,5 ming 
nafar mijoz umumiy hisobda 280 mlrd so‘mdan ortiq bo‘lgan krеditlar oldi. 

X U L O S A  V A  T A K L I F L A R
O‘zbekistonda tadbirkorlik subyektlarini kreditlash tizimi barqaror o‘sish bosqichida bo‘lib, kredit resurslari 

hajmi yil sayin ortib bormoqda. Shu bilan birga, kreditlash tizimini institutsional va moliyaviy jihatdan yanada 
takomillashtirish zarurati saqlanib qolmoqda.

Kreditlash samaradorligini oshirish maqsadida kichik biznes kreditlari ulushini kengaytirish, foiz stavkalarini 
bosqichma-bosqich pasaytirish mexanizmlarini joriy etish, uzoq muddatli resurs bazasini mustahkamlash, 
raqamli kredit skoring va monitoring tizimlarini chuqurlashtirish hamda kredit portfelini tarmoqlar bo‘yicha 
diversifikatsiya qilish muhim ahamiyat kasb etadi. Mazkur chora-tadbirlarning amalga oshirilishi tadbirkorlik 
subyektlarini moliyaviy qo‘llab-quvvatlash tizimini yanada samarali va barqaror rivojlantirishga xizmat qiladi.

Institutsional jihatdan kreditlash jarayonlarini raqamlashtirish, kredit skoring tizimlarini joriy etish, kredit 
kafillik jamg‘armalari va xorijiy kredit liniyalaridan samarali foydalanish muhim ahamiyat kasb etadi. Moliyaviy 
jihatdan esa uzoq muddatli resurs bazasini kengaytirish, foiz stavkalarini maqbullashtirish, kredit portfelini 
diversifikatsiya qilish va risklarni boshqarish mexanizmlarini takomillashtirish zarur.

